
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ 

1.  Իրավական ակտի ընդունման անհրաժեշտությունը. 
Սույն իրավական ակտի ընդունումը պայմանավորված է ՀՀ բարձր տեխնոլոգիական արդյունաբերության նախարարության կողմից իրականացվող բյուջետային ծրագրերի բաղադրիչների վերանայմամբ, ֆինանսական և ոչ ֆինանսական արդյունքային չափորոշիչների ճշտման անհրաժեշտությամբ: 
Մասնավորապես, առաջարկվում է 1043 «Բարձր տեխնոլոգիական արդյունաբերության էկոհամակարգի և շուկայի զարգացման ծրագրի» 11004 «Մասնագետների պատրաստման ԲՈՒՀ-մասնավոր հատված համագործակցություն» միջոցառման համար նախատեսված գումարը նվազեցնել 330․000,0 հազար դրամով,  11009 «Ձեռներեցության տեխնոլոգիական էկոհամակարգ» միջոցառման համար նախատեսված գումարը՝ 200․053,0 հազար դրամով, իսկ  1220 «Ռազմարդյունաբերության համալիրի զարգացում» ծրագրի 11002 «Տակտիկատեխնիկական առաջադրանքների կազմում» միջոցառման համար նախատեսված 100․000,0 հազար դրամն ամբողջությամբ նվազեցնել, 10003 «Փորձանմուշների արտադրություն» միջոցառման համար նախատեսված գումարից նվազեցնել 330․000,0 հազար դրամ և 11004 «Ռազմարդյունաբերության ոլորտի նեղ մասնագիտական կադրերի ուսուցում և վերապատրաստում» միջոցառման համար նախատեսված գումարից նվազեցնել   40․000,0 հազար դրամ։ Ընդհանուրը՝ 1,000,053.0 հազար դրամ: 
Համապատասխան նվազեցումներն արվում են 2024 թվականին իրականացված ծրագրերի արդյունքում տնտեսված և/կամ մոտեցումների փոփոխության արդյունքում չծախսված միջոցներից։ 2024 թվականին նշված միջոցառումների համար ՀՀ պետական բյուջեի հաշվին, լրացուցիչ (այլ) ֆինանսական միջոցների ավելացում չի նախատեսվում։
Նշված 1,000,053.0 հազար դրամն առաջարկվում է ուղղել 1043 Ծրագրի 11018 «Պետական աջակցություն տեղեկատվական տեխնոլոգիաների ոլորտում գործունեություն իրականացնող առևտրային կազմակերպություններին և անհատ ձեռնարկատերերին» աջակցության միջոցառմանը, նկատի ունենալով  ՏՏ ոլորտի ընկերություններից ստացված հայտերի ծավալը և պետության կողմից վճարման ենթակա ստանձնած պարտավորությունների չափը: Հարկ է նշել, որ ՀՀ կառավարության 2023 թվականի դեկտեմբերի 28-ի «Տեղեկատվական տեխնոլոգիաների ոլորտի առևտրային կազմակերպություններին և անհատ ձեռնարկատերերին պետական աջակցության տրամադրման կարգը հաստատելու մասին» թիվ 2328-Լ որոշմամբ նախատեսվող պետական աջակցության ֆինանսավորման ապահովման համար ի սկզբանե՝ նախնական հաշվարկներով, 2024թ. և 2025թ. առաջին եռամսյակում նախատեսվում էր վճարել 7,000,000.0  հազար դրամ, որից 2024 թվականի ընթացքում հատկացվել է 5,500,000.0 հազար դրամ, որի նկատմամբ կատարողականը առ 11.11.2024թ. դրությամբ կազմել է 4,498,790.0 հազար դրամ: Մինչ այս պահը՝ որպես շահառու, հաշվառվել է թվով 38 տնտեսվարող, սակայն ուսումնասիրության արդյունքում բավարարվել է 37-ի, իսկ աջակցություն է տրամադրվել թվով 34 տնտեսվարողի: Մինչև տարեվերջ նախատեսված է ևս 2,000,000.0 հազար դրամի չափով պետական աջակցության տրամադրում, որի համար անհրաժեշտություն է առաջացել պետական աջակցության 2024 թվականի համար հատկացված միջոցներն ավելացնել:
ՀՀ կառավարության 2024 թվականի մայիսի 8-ի թիվ 670-Ն որոշմամբ՝ Տեղեկատվական տեխնոլոգիաների ոլորտում գործունեություն իրականացնող պետական աջակցություն ստացող առևտրային կազմակերպությունների և անհատ ձեռնարկատերերի թիվը սահմանվել է 40, սակայն ներկայացվող հաշվարկը կատարված է 37 շահառուի համար, այդ իսկ պատճառով առաջարկում ենք ճշտել միջոցառման արդյունքային ցուցանիշը։

2․ Ընթացիկ իրավիճակը և խնդիրները.
Հարկ է նշել, որ ՀՀ կառավարության կողմից ՏՏ ոլորտի ընկերություններին աջակցության տրամադրման վերաբերյալ նշված որոշումների ընդունումը հնարավորություն է ընձեռել համաշխարհային շուկայում բազում փոփոխությունների և մարտահրավերների պայմաններում տեղեկատվական տեխնոլոգիաների ոլորտում գործունեություն իրականացնող առևտրային կազմակերպություններին և անհատ ձեռնարկատերերին պահպանելու առկա աշխատատեղերն ու աշխատողների աշխատավարձերը, ինչպես նաև խթանել է նոր աշխատատեղերի ստեղծմանը, ուստի հիշյալ իրավական ակտի ընդունումը խիստ նպատակահարմար է:

3․ Կարգավորման նպատակը և բնույթը. 
[bookmark: _Hlk161157503]Կատարվող վերաբաշխման արդյունքում տրամադրվող ֆինանսական աջակցությունը զգալի կօժանդակի Հայաստանի Հանրապետությունում տեղեկատվական տեխնոլոգիաների ոլորտի զարգացմանը, ինչպես նաև տարածաշրջանի երկրների համեմատ նշյալ ոլորտում գործունեության խթանների առումով տնտեսավարող սուբյեկտների գործունեության իրականացման համար համապատասխան մրցունակ միջավայրի ստեղծմանը և բարձր մասնագիտական որակավորում ունեցող աշխատուժի ներգրավմանը։


4․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները 
	Որոշման նախագծի ընդունումը 2024 թվականի պետական բյուջեում լրացուցիչ ծախսերի ավելացման չի հանգեցնի: 

	5․Կապը ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026թթ. ծրագիր, ոլորտային և/կամ այլ ռազմավարություններ.
	Ներկայացված նախագիծը բխում է  ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրի, «2.3 Բարձր տեխնոլոգիաներ» մասի դրույթներից:
